
COL -  
Colosenses  

Colosenses  

Juuˈ laˉ gaꜙsɨɨꜘ Paaˊ kihˈ øø̱ ̱hꜗ jneˊ hi ̱̄  chaa̱ ̱̄  Colosas  
1  

1 
1  Jnäꜘ Paaˊ laa̱ṉˈ apóstol kyaa̱ ̱ꜗ  Jesucristo läꜙ hyohˉ dsëꜗ Dio. 

Kyaa̱ẖˊ Timotä øø̱ ̱hꜗ jneˊ sɨɨnꜙ kyahꜗ hnähꜘ, 2 
1  hi ̱̄  tää̱ẖˊ jwɨɨˉ Colosas. 

Laa̱ẖꜗ hnähꜘ naˉjngëëˈ hiꜙ miˉtehˋ baˊ hnähꜘ, kihꜗ heˉ maˉlaa̱ẖꜗ hnähꜘ koo̱ ̱ˉ 
kyaa̱ẖˊ Cristo. Heˉja ̱̄  ngɨɨnˊ kihˈ Dio hi ̱̄  laa̱ ̱ꜗ  Tääˋ jnänˋ hiꜙ ngɨɨnˊ kihˈ 
Jesucristo Dsaˉjø̱øẖˈ jnänˋ, waˊ kwayꜘ läꜙjëꜙ heˉ lluꜗ kyahꜗ hnähꜘ hiꜙ waˊ 
jmeeyꜘ hiiꜘ tiiˊ kyahˈ hnähꜘ.  

Gaꜙkwaꜘ Paaˊ tiˊhmaahˊ kihˈ Dio  
3 

1 Läꜙjëꜙ jii̱ẖ˜ maˊ ngɨɨˊ jnäähꜗ kyahꜗ hnähꜘ, kwaˉ jnäähˈ tiˊhmaahˊ kihˈ 
Dio, Jmiiˉ Dsaˉjø̱ø ̱hˈ jnänˋ Jesucristo. 4 

1 Jëëhꜘ maˉtëë̱ẖꜗ jnäähˈ juuˈ heˉ 
maˉdsooꜘ hohꜘ hnähꜘ kihꜗ Cristo Jesús hiꜙ hnaahꜙ hnähꜘ läꜙjëë̱ ̱ꜙ  hi ̱̄  
naˉjngëëˈ. 5 

1 Jmeehˉ hnähꜘ läꜙja ̱̄ , jëëhꜘ maˉchaˉ baˊ oˉjø ̱hꜙ dsëˉ kyahꜗ 
hnähꜘ heˉ hñahꜙ hnähꜘ hee̱ẖꜚ heˉ høøꜙ Dio gyʉʉhˈ jmɨˉgyʉʉꜙ. Gaꜙnʉʉhˉ 
baˊ hnähꜘ haˉ läꜙ laꜗ heˉ oˉjø̱hꜙ dsëˉ laˉ läꜙ maˊ gaꜙhee̱ẖˋ hnähꜘ juˈdsooꜘ, 
ja ̱̄ baˊ juˈhmëëꜘ kihꜗ Cristo. 6 

1 Gaꜙllooꜗ juuˈ naˉ läꜙ gaꜙtëꜘ jeeˊ tää̱ẖˊ hnähꜘ, 
ja ̱̄ baˊ läꜙkoo̱ ̱ˉ ngooꜗ läꜙkaa̱ ̱̄  läꜙjʉhꜗ jmɨˉgyʉʉꜙ. Hiꜙ läꜙkaa̱ ̱̄  jeeˊ dsaˉkwayꜙ 
juuˈ naˉ, leꜘ lluꜗ kihꜗ dsaꜙ hiꜙ läꜙja ̱̄  ngooꜗ baˊ taꜙ chaˊnëˊ, ja ̱̄ baˊ läꜙkoo̱ ̱ˉ 
gaꜙlaꜗ kyahꜗ hnähꜘ läꜙ maˊ toˉnëˊ gaꜙnʉʉhˉ hnähꜘ hiꜙ gaꜙläꜙngëëhꜘ hnähꜘ 
haˉ ko ̱hꜘ saꜙ lluꜗ dsëꜗ Dio kyaa̱ẖˊ jneˊ. 7 

1  Gaꜙläꜙtëë̱ẖꜙ baˊ hnähꜘ juuˈ naˉ, läꜙ 
maˊ gaꜙhlëë̱ẖꜗ Epafra hnähꜘ, ø̱øẖꜗ jneˊ hi ̱̄  hnääꜙ jnäähˈ, hi ̱̄  jmeeꜙ taˊ 
ko ̱̄ jø ̱hꜘ kyaa̱ẖˊ jnäähꜗ hiꜙ miˉteꜗ bihꜗ läꜙjëꜙ taˊ kihˈ Cristo, jeeˊ kyahˈ hnähꜘ 
kaˉlähꜘ. 8 

1  Hi ̱̄  heꜘ gaꜙjmeehꜗ juuˈ kyaa̱ ̱ꜗ  jnäähˈ heˉ tää̱ẖˊ hnähꜘ hnaahꜙ 
hnähꜘ ø ̱øẖꜗ kyaa̱ẖˊ beꜘ kihꜗ Jmɨˉlleꜘ Naˉjngɨɨˈ.  

Gaꜙngɨɨꜘ Paaˊ kihˈ Dio mahꜗ kwayꜗ beꜘ kihꜗ øø̱ẖꜗ jneˊ  
9 

1 Heˉja ̱̄  läꜙ maˊ gaꜙtëë̱ẖꜗ jnäähˈ juuˈ kyahꜗ hnähꜘ saꜙ maˉtʉˊ jnäähꜗ ngɨɨˊ 
jnäähꜗ kihꜗ Dio mahꜗ waˊ kwëëyhˈ hnähꜘ hʉʉˊdsëˉ lluꜗ heˉ jäꜙ gyʉʉhˈ, 
läꜙjwëꜘ ja ̱̄  läꜙñehˊ hnähꜘ kweeˉ haˉ läꜙ hnøøyꜗ hñiiyꜘ. 10 

1 Läꜙja ̱̄  ngɨɨˊ jnäähꜗ 
kyahꜗ hnähꜘ mahꜗ goˊtaa̱ẖˊ hnähꜘ läꜙkoo̱̱ˉ lleˋ kihˈ hi ̱̄  laa̱ ̱ꜗ  kyaa̱ ̱ꜗ  Dsaˉjø ̱øẖˈ 
jnänˋ, hiꜙ jmeehˈ hnähꜘ tää̱ ̱ꜘ  baˊ läꜙjëꜙ heˉ tɨh˜ dsëyꜗ. Maˊja ̱̄  gaˊ jmeehꜗ 
hnähꜘ läꜙjëꜙ heˉ lluꜗ jmahꜗ hiꜙ läˉkyu̱u̱hꜙ hnähꜘ Dio chaˉgaˊmiihˉ koo̱ ̱ˉ häˊ 
koo̱ ̱ˉ häˊ. 11 

1  Hiꜙ waˊ tëë̱ẖꜘ hnähꜘ beꜘ kihꜗ Dsaˉjø̱øẖˈ jnänˋ hi ̱̄  chaˉ gaꜙläꜙjëꜙ 
beꜘ kihꜗ mahꜗ kwëëhꜗ hohꜘ hnähꜘ kihꜗ läꜙjëꜙ heˉ dsaˉngëëhꜘ hnähꜘ hiꜙ 
läꜙjø̱hˉ hohꜘ hnähꜘ chaˉgaˊmiihˉ kyaa̱ẖˊ dsaˉ. 12 

1 Hiꜙ waˊ jëë̱ ̱̄  hohꜘ hnähꜘ 
kwaˊ hnähꜘ tiˊhmaahˊ kihˈ Dio hi ̱̄  laa̱ ̱ꜗ  Tääˋ jnänˋ hi ̱̄  gaꜙmiꜙllu̱u̱ꜗ jneˊ mahꜗ 
hñahꜙ jneˊ hee̱ṉꜚ jeeˊ ooꜙ yaꜙjwɨɨꜗ jeeˊ jnäꜘ waˊjeˉ ko ̱̄ jø ̱hꜘ kyaa̱ẖˊ jeeˊ 
läꜙjëë̱ ̱ꜙ  hi ̱̄  naˉjngëëˈ. 13 

1 Jëëhꜘ, gaꜙlää̱y̱ꜗ jneˊ heˉ maˊ tøøhnˊ jeeˊ naˉhoo̱ ̱̄  
jeeˊ maˊ jmeeꜙ hi ̱̄ saꜙllu̱ꜗ hihꜙ jnänˋ hiꜙ gaꜙtaa̱y̱hˉ jneˊ gooˉ Jo ̱oy̱ꜘ hi ̱̄  
hnääyꜗ chaˉmiihˉ mahꜗ hi ̱̄  heꜘ baˊ jää̱ ̱̍  jneˊ läꜙhihꜙ kiyhꜗ. 14 

1  Gaꜙlää̱y̱hꜙ jneˊ 

1 

taꜙlaꜙ kihꜗ Jo̱oy̱ꜘ hi ̱̄  gaꜙtu̱u̱ˉ jmaˉ kihꜗ. Kyaa̱ẖˊ heˉ ja ̱̄  gaꜙkoo̱̱yˈ dsëyꜗ kihꜗ 
dsoˊkyeˉ jnänˋ.  

Jaa̱ ̱̄  Cristo baˊ laa̱ ̱̍  jøø̱ẖˈ kihꜗ jeeˊ läꜙjëë̱ ̱ꜙ   
15 

1  Cristo laa̱ ̱ꜗ  koo̱ ̱ˉ hee̱ẖꜙ kyaa̱ẖˊ Dio hi ̱̄  saꜙ tëë̱ ̱ꜗ  jneˊ jëë̱ṉˊ. Jää̱ ̱ꜗ  baˊ 
maˉchaa̱y̱ˉ, heˉja ̱̄  laa̱y̱ꜗ toˉnëˊ kihˈ heˉ ja ̱̄ gaˊ gaꜙnøøꜗ. 16 

1  Taꜙlaꜙ kihꜗ Cristo 
gaꜙjmeeꜘ Dio gaꜙläꜙjëꜙ goˉte˜ heˉ chaˉ. Gaꜙjmeeyꜘ läꜙjëꜙ heˉ chaˉ gyʉʉhˈ 
hwaꜗ, läꜙjëꜙ heˉ jnäꜘ kyaa̱ẖˊ heˉ saꜙ jnäꜘ. Gaꜙjmää̱y̱ꜗ läꜙjëë̱ ̱ꜙ  nëëˈ dsaˉtaˊ hi ̱̄  
mähꜗ, hi ̱̄  kaa̱ẖˊ. Ko ̱ˉjø ̱hꜘ kyaa̱ẖˊ Jo̱oy̱ꜘ, gaꜙjmeeyꜘ gaꜙläꜙjëꜙ baˊ heˉ chaˉ hiꜙ 
gaꜙläꜙjëꜙ baˊ laˈ kihꜗ Jo̱oy̱ꜘ kaˉlähꜘ. 17 

1 Maˉgyaꜗ bihꜗ jää̱ ̱ꜗ , ja ̱̄ gaˊ gaꜙlaꜗ läꜙjëꜙ 
heˉ chaˉ hiꜙ kyaa̱ẖˊ beꜘ kiyhꜗ ngooꜗ baˊ naˊjnäꜘ gaꜙläꜙjëꜙ heˉ gaꜙjmeeyꜘ. 
18 

1  Hi ̱̄  heꜘ naˉ kye ̱̄  nëˊ kihˈ gwahꜙ. Hñiiꜘ bihꜗ laa̱y̱ꜗ toˉnëˊ jeeˊ kihˈ jeeˊ 
läꜙjëë̱ ̱ꜙ , hiꜙ hñiiꜘ bihꜗ hi ̱̄  gaꜙläꜙjii̱ẖˋ toˉnëˊ jeeˊ kihˈ hi ̱̄  naˉju̱u̱ˊ, mahꜗ läꜙja ̱̄  
lee̱y̱ꜘ jø̱øẖˈ kihꜗ jeeˊ läꜙjëë̱ ̱ꜙ . 19 

1  Jëëhꜘ, gaꜙtɨhꜗ baˊ dsëˈ Dio heˉ laa̱ ̱ꜗ  Cristo 
kweeˉ läꜙkoo̱̱ˉ laa̱y̱ꜗ hñiiyꜘ. 20 

1  Hiꜙ gaꜙtɨhꜗ baˊ dsëyˈ heˉ gaꜙjee̱y̱hˉ juuˈ heˉ 
maˊ chaˉ gyʉʉhˈ hwaꜗ. Gaꜙmiꜙllaa̱y̱ˉ goˉte˜ heˉ maˊ ää̱ ̱̄  jneˊ kiyhˈ, taꜙlaꜙ 
kihꜗ Cristo hi ̱̄  gaꜙtu̱u̱ˉ jmaˉ kihꜗ dsohꜘ hmaˉcruꜚ mahꜗ läꜙja ̱̄  hɨɨꜗ tiiˊ jnänˋ 
kyaa̱ẖˊ Dio.  

21 
1  Jää̱ ̱ꜗ  maˊ laa̱ẖˈ hnähꜘ läꜙkoo̱̱ˉ dsaˉ chaa̱ ̱̄  ʉ̱ʉ̱ꜘ, saꜙ maˊ jwaẖꜘ hnähꜘ 

kyaa̱ẖˊ Dio. Jëëhꜘ, hʉʉˊdsëˉ hlɨɨhˈ jmahꜗ baˊ maˊ kyeẖˊ hnähꜘ, hiꜙ heˉ 
hlɨɨhˈ jmahꜗ baˊ maˊ jmeehˉ hnähꜘ. Pero naꜗ maˉjee̱ẖˉ bihꜗ juuˈ kyahꜗ 
hnähꜘ, 22 

1  taꜙlaꜙ kyaa̱ẖˊ jmɨˉngoꜗ kihꜗ Jesús. Gaꜙju̱u̱yꜗ mahꜗ miˉjnääyꜙ hnähꜘ 
naˉjngëëhˈ hnähꜘ chaˊnëyˊ, moꜙsoꜙ chaˉ dsoˊkyeˉ kyahꜗ hnähꜘ hiꜙ moꜙsoꜙ 
chaˉ gaˊ heˉ naˉbää̱ẖˋ hnähꜘ niꜙ miihˉ. 23 

1 Pero hnøøꜗ läꜙ maˉdsooꜘ naˉ baˊ 
hohꜘ hnähꜘ kihꜗ Jesús hiꜙ taꜙ waˊ gaaꜘ hohꜘ hnähꜘ oˉjø ̱hꜙ dsëˉ heˉ kyeẖˊ 
hnähꜘ kihꜗ juˈhmëëꜘ heˉ maˉnʉʉhˉ hnähꜘ, ja ̱̄ baˊ juˈhmëëꜘ kihꜗ Jesús heˉ 
kwaꜙ dsaˉ läꜙkaa̱ ̱̄  läꜙjʉhꜗ jmɨˉgyʉʉꜙ. Hiꜙ läꜙja ̱̄  jnäꜘ kaˉlähꜘ naˉhñaa̱ṉˊ 
kwanˋ juˈhmëëꜘ naˉ.  

Gaꜙkwaꜘ Paaˊ juuˈ heˉ maˊ naˉhmääˊ jää̱ ̱̍   
24 

1  Chaa̱ ̱̄  baˊ jnäꜘ lluꜗ kihꜗ heˉ jëën˜ wɨɨꜘ kyahꜗ hnähꜘ. Hiꜙ ngooꜗ baˊ jnäꜘ 
jëën˜ wɨɨꜘ kyaa̱ẖˊ jmɨˉngoꜗ kinꜙ mahꜗ läꜙja ̱̄  hñaaꜙ haˉ koẖꜘ wɨɨꜘ heˉ jëë˜ 
Cristo kihꜗ hi ̱̄  laa̱ ̱ꜗ  kyaa̱y̱ꜗ, jneˊ hi ̱̄  laa̱ ̱ꜗ  gwahꜙ kiyhꜗ. 25 

1 Hiꜙ gaꜙhñaa̱ ̱ꜗ  Dio 
jnäꜘ mahꜗ kwanˋ beꜘ kihꜗ gwahꜙ. Gaꜙjmeeyꜘ madaꜚ heˉ miˊjnäänꜗ naˉhñaaˈ 
läꜙjëë̱ ̱̄  juuˈ kiyhꜗ jeeˊ kyahˈ hnähꜘ. 26 

1  Maˊ naˉhmääˊ baˊ juuˈ ja ̱̄  lloꜘjooꜗ. 
Pero naꜗ maˉmiˉjnääyˉ juuˈ ja ̱̄  kihꜗ hi ̱̄  naˉjngëëˈ kyaa̱y̱ꜗ. 27 

1 Kihꜗ hi ̱̄  heꜘ baˊ 
gaꜙtɨhꜗ dsëꜗ Dio miˉjnääꜙ juuˈ heˉ maˊ naˉhmääˊ. Peerꜙ jnaa̱ẖˈ laꜗ juuˈ ja ̱̄  
kihꜗ läꜙjëë̱ ̱ꜙ  dsaˉ hi ̱̄  saꜙ laa̱ ̱ꜗ  judiu, heˉ jähꜘ läꜙlaˉ: Cristo jmeeꜙ ko ̱̄ jø̱hꜘ 
kyaa̱ẖˊ jneˊ. Heˉja ̱̄  naˉ kye ̱́  jneˊ oˉjø̱hꜙ dsëˉ dsaˊtoohˊ jneˊ yaꜙjwɨɨꜗ kiyhꜗ.  

28 
1  Heˉja ̱̄  naˉ kwaˉ jnäähˈ juuˈ laˉ kihꜗ läꜙjëë̱ ̱ꜙ  dsaˉ. Hlëë̱ẖˊ jnäähꜗ hiꜙ 

miˊtëë̱ ̱ꜗ  jnäähˈ dsaˉ, kyaa̱ẖˊ chaˉmiihˉ hʉʉˊdsëˉ lluꜗ, mahꜗ ngëëˊ jnihꜘ kihꜗ 
Dio läꜙjaa̱ ̱̄  läꜙjaa̱y̱ˉ, llu̱u̱yꜗ goˉte˜, laa̱y̱ꜗ koo̱ ̱ˉ baˊ kyaa̱ẖˊ Cristo Jesús. 

29 
1  Heˉja ̱̄  kwanꜙ beꜘ jmeenꜙ taˊ laˉ, kyaa̱ẖˊ beꜘ heˉ kwaꜙ Cristo. Haˉ koẖꜘ 

beꜘ saꜙ chaˉ kihꜗ hi ̱̄  kyaẖˊjä ̱ꜙ  jnäꜘ.  
2  

1 
2  Hnoonꜗ läꜙñehˊ hnähꜘ heˉ jmeenꜙ taˊ laˉ, läꜙjii̱ẖˈ jeeˊ leꜘ, heˉ lluꜗ 

kyahꜗ hnähꜘ, hiꜙ kihꜗ läꜙjëë̱ ̱ꜙ  hi ̱̄  tää̱ẖˊ Laodicea kaˉlähꜘ hiꜙ läꜙja ̱̄  
kihꜗ läꜙjëë̱ ̱ꜙ  hi ̱̄  saꜙ gaˊ maˉjëë̱ ̱ꜙ  jnäꜘ. 2 

2  Läꜙja ̱̄  jmeenꜙ mahꜗ waˊ chaˉ 
chaˉgaˊmiihˉ beꜘ kihꜗ läꜙjëë̱ ̱ꜙ , hiꜙ hnoonꜗ waˊ hnääyˈ ø̱øy̱hꜚ mahꜗ waˊ leꜘ 
koo̱ ̱ˉ baˊ hʉʉˊdsëˉ kihꜗ jeeˊ läꜙjëë̱ ̱ꜙ . Hiꜙ hnoonꜗ waˊ läˉngëëyꜘ naˉhñaaˈ 
läꜙjëë̱ ̱̄  mahꜗ kwaꜗ jwëˈ läꜙkyʉʉyh˜ heˉ maˊ naˉhmääˊ kihˈ Dio, hi ̱̄  heꜘ heꜘ 
Cristo. 3 

2  Jaa̱ ̱̄  hñiiꜘ bihꜗ chaˉ hʉʉˊdsëˉ lluꜗ kiyhꜗ. Jaa̱ ̱̄  hñiiꜘ bihꜗ ngëëyꜘ 
gaꜙläꜙjëꜙ goˉteˈ. Heˉ ja ̱̄  baˊ kyee̱ ̱ꜘ  jnänˋ chaˉgaˊmiihˉ pero naˉhmääˊ baˊ 
heˉ ja ̱̄  taˊko ̱̄ jii̱ẖˈ saꜙ gaˊ maˉhee̱ẖˋ jnihꜘ. 4 

2 Maˉjwëë̱ẖnꜗ hnähꜘ läꜙja ̱̄  mahꜗ 
niꜙ jaa̱ ̱̄  saꜙ miˉgaa̱ ̱ꜙ  hnähꜘ kyaa̱ẖˊ juuˈ naˊhñaahꜗ haˉ läꜙ jeeˊ lee̱y̱hꜙ hnähꜘ. 
5 

2  Maꜙkeꜙ saꜙ gyanˊ kyaa̱ẖˊ hnähꜘ ko ̱̄ jø̱hꜘ, maꜙraꜙ heˉ lleˋ baˊ dsënꜙ hnähꜘ. 
Peerꜙ chaa̱ṉˉ lluꜗ kihꜗ heˉ maˉnuunꜗ tää̱ẖˊ hnähꜘ kweeˉ kyaa̱ẖˊ koo̱̱ˉ nëëˈ 
baˊ hʉʉˊdsëˉ, hiꜙ läꜙja ̱̄  ngooꜗ baˊ dsooꜘ hohꜘ hnähꜘ kihꜗ Cristo.  

Juuˈ kihꜗ Cristo baˊ jmääˈ jnänˋ  
6 

2 Hehꜗ läꜙja ̱̄ , ja ̱̄ baˊ läꜙkoo̱ ̱ˉ gaꜙhee̱ẖˋ hnähꜘ kihꜗ Jesucristo Dsaˉjøø̱ẖˈ 
jnänˋ, ja ̱̄ baˊ läꜙja ̱̄  goˉnääꜘ hnähꜘ kyaa̱y̱hˊ taꜙ chaˊnëˊ. 7 

2  Hnøøꜗ jäẖˈ hnähꜘ 
koo̱ ̱ˉ hwehˉ kyaa̱y̱hˊ. Läꜙjwëꜘ ja ̱̄ , lee̱ẖꜘ hnähꜘ läꜙkoẖꜘ chaahˈ hmaˉ heˉ 
maˉchoo̱̱hˉ jmooˈ. Läꜙja ̱̄  läꜙchaˉ beꜘ kyahꜗ hnähꜘ goˊnäähˈ hnähꜘ taꜙ 
chaˊnëˊ läꜙkoẖꜘ gaꜙmiꜙtëë̱ ̱̄  dsaˉ hnähꜘ. Hiꜙ hnøøꜗ kwahˈ hnähꜘ chaˉmiihˉ 
tiˊhmaahˊ kihˈ Dio.  

8 
2 Lee̱ẖꜚ hnähꜘ mahꜗ niꜙ jaa̱ ̱̄  saꜙ miˉgaa̱ ̱ꜙ  hnähꜘ kyaa̱ẖˊ juuˈ kaahˊ läꜙkoo̱ ̱ˉ 

gwaꜘ hʉʉˊdsëˉ kihꜗ dsaꜙ. Saꜙ jmääꜗ taˊ juuˈ heˉ maˉtëë̱ ̱̍  dsaˉ hlëëhꜙ kihꜗ heˉ 
chaˉ jmɨˉgyʉʉꜙ laˉ. Saꜙ gwaꜘ kihꜗ Cristo juuˈ ja ̱̄ .  

9 
2 Jëëhꜘ, ja ̱̄ baˊ läꜙko ̱o̱ˉ laa̱ ̱ꜗ  hñiiꜘ Dio, ja ̱̄ baˊ läꜙja ̱̄  laa̱ ̱ꜗ  Cristo hi ̱̄  gaꜙlëë̱ ̱ꜗ  

ngoꜗ. 10 
2 Hiꜙ läꜙjëꜙ goˉteˈ heˉ chaˉ kihꜗ Dio, laꜗ kyahꜗ hnähꜘ kaˉlähꜘ kihꜗ heˉ 

maˉlaa̱ẖꜗ hnähꜘ koo̱̱ˉ kyaa̱ẖˊ Cristo hi ̱̄  kye ̱̄  nëˊ kihˈ jeeˊ läꜙjëë̱ ̱ꜙ  hi ̱̄  laa̱ ̱ꜗ  taˊ 
jʉʉhˉ hi ̱̄  chaa̱ ̱̄  gyʉʉhˈ. 11 

2  Hiꜙ kihꜗ heˉ maˉlaa̱ẖꜗ hnähꜘ koo̱̱ˉ kyaa̱y̱hˊ, 
heˉja ̱̄  laꜗ läꜙkoo̱̱ˉ heˉ gaꜙwɨẖꜘ jmɨˉngoꜗ kyahꜗ hnähꜘ. Pero saꜙ laꜗ läꜙkoo̱ ̱ˉ 
tëë̱ ̱̍  dsaˉ jmeeꜙ. Cristo baˊ gaꜙjñuuhꜗ heˉ hlɨɨhˈ heˉ maˊ häˊ tuhˉhohꜘ 
hnähꜘ, heˉja ̱̄  maˉlaa̱ẖꜗ hnähꜘ kwaa̱ṯ˜ läꜙkoo̱̱ˉ heˉ gaꜙwɨẖꜘ jmɨˉngoꜗ kyahꜗ 
hnähꜘ läꜙ hnøøyꜗ hñiiyꜘ. 12 

2 Hiꜙ läꜙ maˊ gaꜙsaa̱ẖˉ hnähꜘ jmɨɨˉ, läꜙkoo̱̱ˉ heˉ 
gaꜙhaa̱ẖꜗ hnähꜘ kyaa̱y̱hˊ hiꜙ gaꜙläꜙjii̱ẖˋ hnähꜘ kaˉlähꜘ kyaa̱y̱hˊ, läꜙlluꜗ heˉ 
maˉdsooꜘ hohꜘ hnähꜘ chaˉ baˊ beꜘ kihꜗ Dio heˉ kyaa̱ẖˊ gaꜙmiꜙjii̱y̱hˋ Cristo 
jeeˊ kihˈ hi ̱̄  naˉju̱u̱ˊ. 13 

2 Hiꜙ läꜙkoo̱ ̱ˉ maˊ tää̱ẖˊ hnähꜘ naˉju̱u̱hˊ hnähꜘ kwaa̱ṯ˜ 
kihꜗ dsoˊkyeˉ hiꜙ saꜙ maˊ naˉwɨẖˊ jmɨˉngoꜗ kyahꜗ hnähꜘ, Dio gaꜙmiꜙjii̱ẖˋ 
hnähꜘ ko ̱̄ jø̱hꜘ kyaa̱ẖˊ Cristo. Gaꜙkoo̱̱yˈ dsëyꜗ kihꜗ läꜙjëꜙ dsoˊkyeˉ jnänˋ. 
14 

2  Gaꜙmiꜙllaa̱y̱ˉ goˉte˜ läꜙjëꜙ heˉ maˊ hnɨɨ˜ jnänˋ, heˉ gaꜙhlää̱ẖˉ jneˊ kihˈ 
ley. Johꜘ dsooˊ saꜙ maˊ bää̱ẖˉ jneˊ. Pero Dio gaꜙjmeeꜘ taꜙ kooꜘ heˉ ja ̱̄ , 
läꜙkoo̱ ̱ˉ heˉ gaꜙhooyꜗ dsohꜘ hmaˉcruꜚ baˊ. 15 

2 Hiꜙ gaꜙjmää̱ ̱ꜗ  Dio taꜙ kooꜘ 
läꜙjëë̱ ̱ꜙ  hi ̱̄  laa̱ ̱ꜗ  taˊ jʉʉhˉ hi ̱̄  chaa̱ ̱̄  gyʉʉhˈ, gaꜙmiꜙkway̱hꜗ kihꜗ hi ̱̄  heꜘ 

2 

chaˊnëˊ läꜙjëë̱ ̱ꜙ . Gaꜙlɨyhꜗ gaꜙllaꜙdsëëyˋ kyaa̱ẖˊ heˉ gaꜙju̱u̱ꜗ Cristo dsohꜘ 
hmaˉcruꜚ.  

Moꜙsoꜙ jmääꜗ jnänˋ nʉʉhꜚ maˉgyu̱hˉ  
16 

2  Kihꜗ heˉja ̱̄  baˊ naˉ, niꜙ jaa̱ ̱̄  saꜙ waˊ kye ̱̄  kwaa̱ṯ˜ haˉ läꜙ kuhˉhuhꜘ 
hnähꜘ niꜙ kihꜗ heˉ saꜙ jmeehˉ hnähꜘ jmɨɨˊ heˉ tëë̱y̱ˈ jmeeyꜙ o saꜙ jmeehˉ 
hnähꜘ jʉʉhˉ kihꜗ läꜙ maˊ hee̱ẖˊ sɨhˉ o kihꜗ jmɨɨˊ heˉ tee̱ẖˉ dsaˉ dsëꜗ. 
17 

2  Läꜙjëꜙ heˉ maˉgyu̱hˉ ja ̱̄ , koo̱̱ˉ gaꜙmiꜙjnääˉ miihˉ haˉ läꜙ laꜗ kihꜗ juˈdsooꜘ 
heˉ ja ̱̄ gaˊ jaˈ. Pero Cristo baˊ heꜘ hi ̱̄  laa̱ ̱ꜗ  maꜙraꜙ juˈdsooꜘ ja ̱̄ . 18 

2 Hiꜙ leẖꜙ 
baˊ hnähꜘ jñeehˈ cherˊmahꜗ miˉtehˋ hnähꜘ kihꜗ Cristo. Heˉja ̱̄  taꜙ kwaˉ 
hnähꜘ jwëˈ kihꜗ niꜙ jaa̱ ̱̄  hi ̱̄  jñuuhꜗ heˉ ja ̱̄  kyahꜗ hnähꜘ. Dsaˉ heꜘ, jmää̱ ̱̃  
hñiiꜘ hwaa̱ ̱́  pero heˉ jmeeꜙ bihꜗ ja ̱̄  hiꜙ jmeeyꜙ jʉʉhˉ kihꜗ ángele kaˉlähꜘ. 
Hiꜙ jäyhꜘ chaˉ heˉ maˉjëëyꜙ heˉ gwaꜘ gyʉʉhˈ. Hiꜙ jmää̱y̱˜ hñiiyꜘ jø̱øy̱hˈ 
kyaa̱ẖˊ hʉʉˊdsëˉ kihꜗ dsaˉ taꜙjmahꜗ baˊ. 19 

2  Hi ̱̄  heꜘ, saꜙ laa̱ ̱ꜗ  koo̱̱ˉ kyaa̱ẖˊ 
Cristo hi ̱̄  kye ̱̄  nëˊ jnänˋ. Pero läꜙjaa̱ ̱̄  läꜙjaa̱ ̱̄  jneˊ naˉkuˉ naˉchaẖꜘ jneˊ 
kyaa̱ẖˊ Cristo, laa̱ ̱ꜗ  jneˊ läꜙkoo̱ ̱ˉ jaa̱ ̱̄  dsaˉ baˊ. Läꜙjwëꜘ ja ̱̄ , tëë̱ ̱ꜗ  jneˊ beꜘ heˉ 
kwaꜙ Dio mahꜗ dsaˊnøøˈ jneˊ taꜙ chaˊnëˊ.  

20 
2  Heˉ maˉlaa̱ẖꜗ hnähꜘ koo̱ ̱ˉ kyaa̱ẖˊ Cristo, heˉja ̱̄  laꜗ läꜙkoo̱ ̱ˉ heˉ gaꜙju̱u̱hꜗ 

hnähꜘ ko ̱̄ jø̱hꜘ kyaa̱y̱hˊ mahꜗ moꜙsoꜙ naˊjnääꜘ hnähꜘ kihꜗ nʉʉhꜚ maˉgyu̱hˉ 
heˉ chaˉ jmɨˉgyʉʉꜙ laˉ. Heˉja ̱̄  moꜙsoꜙ chaˉ heˉ kihꜗ heˉ jmeehˈ hnähꜘ heˈ 
kihꜗ nʉʉhꜚ ja ̱̄ , 21 

2  läꜙkoo̱̱ˉ jähꜘ dsaˉ: “Taꜙ koohꜘ heˉ naˉ, taꜙ kuhˉ heˉ naˉ, 
taꜙ soo̱ ̱hꜘ heˉ naˉ.” 22 

2  Heˉ llaꜙ baˊ läꜙjëꜙ heˉ ja ̱̄  jeeˊ kooˊjmeeˉ jneˊ. Hiꜙ 
läꜙjëꜙ nʉʉhꜚ ja ̱̄ , heˉ gaꜙllaꜘ dsaˉ jmɨˉgyʉʉꜙ baˊ ja ̱̄  läꜙkoo̱ ̱ˉ laꜗ hʉʉˊdsëˉ 
kiyhꜗ. 23 

2 Hehꜗ nʉʉhꜚ ja ̱̄ , dsooꜘ baˊ miˉjnääꜙ läꜙkoo̱ ̱ˉ heˉ kye ̱̄  hʉʉˊdsëˉ lluꜗ. 
Jëëhꜘ kyaa̱ẖˊ heˉ ja ̱̄ , jmeeꜙ dsaˉ läꜙkoo̱̱ˉ heˉ hnaayhˉ Dio, hiꜙ jmää̱y̱˜ hñiiꜘ 
hwaa̱ ̱́  hiꜙ heeyh˜ hñiiyꜘ wɨɨꜘ kaˉlähꜘ. Pero niꜙ miihˉ saꜙ jmääꜗ jnänˋ nʉʉhꜚ 
ja ̱̄  mahꜗ lää̱ ̱ꜗ  jneˊ kihˈ heˉ hee̱ ̱ꜘ  dsëꜗ jmɨˉngoꜗ jnänˋ.  

3  

1 
3  Läꜙlluꜗ heˉ maˉläˉjii̱ẖˋ hnähꜘ kyaa̱ẖˊ Cristo, heˉja ̱̄  kye ̱̄  hnähꜘ 

hʉʉˊdsëˉ kihꜗ heˉ chaˉ jeeˊ ooꜙ yaꜙjwɨɨꜗ, jeeˊ gyaˈ Cristo jwooˈ 
raˉllu̱u̱ꜗ kihꜗ Dio. 2 

3  Waˊ lleˋ hohꜘ hnähꜘ heˉ chaˉ gyʉʉhˈ baˊ, moꜙtoꜙ hnoohˉ 
gaˊ hnähꜘ heˉ chaˉ jmɨˉgyʉʉꜙ laˉ. 3 

3 Jëëhꜘ, maˉnaˉju̱u̱ˊ baˊ hnähꜘ kihꜗ 
jmɨˉgyʉʉꜙ laˉ hiꜙ chaa̱ ̱̄  baˊ hnähꜘ ko ̱ˉjø̱hꜘ kyaa̱ẖˊ Cristo jeeˊ gyaˈ Dio 
maꜙkeꜙ naˉhmääˊ heˉ ja ̱̄  jnänˋ jmɨɨˊ naˈ. 4 

3 Pero waˊraˉ gaꜙläꜙjnääꜘ Cristo 
hi ̱̄  jmeeꜙ chaa̱ ̱̄  jneˊ, maˊja ̱̄  läꜙjnääꜘ jneˊ tøˉjlëë̱ ̱̄  ñihꜗ ko ̱̄ jø̱hꜘ kyaa̱y̱hˊ.  

Waˊ benˊ läꜙjëꜙ heˉ hlɨɨhˈ mahꜗ dsaˊnøønˈ kyaa̱ẖˊ heˉ lluꜗ baˊ  
5 

3 Heˉja ̱̄  tʉꜗ hnähꜘ läꜙjëꜙ heˉ hlɨɨhˈ heˉ jmeehˉ hnähꜘ jmɨˉgyʉʉꜙ laˉ. 
Hnähꜘ dsaˉmëꜘ dsaˉñʉʉhˉ taꜙ kaa̱ẖꜙ waˊ hi ̱̄  chaˉ hi ̱̄ , taꜙ miˉsaẖˈ hnähꜘ 
hñaahꜗ, taꜙ jmeeˉ hnähꜘ heˉ ngɨɨꜙ jmɨˉngoꜗ kyahꜗ hnähꜘ niꜙ heˉ gaˊ jyohꜘ 
heˉ hee̱ ̱ꜘ  hohꜘ hnähꜘ. Taꜙ hnoohˉ hnähꜘ leẖꜙ hnähꜘ läꜙjëꜙ heˉ gaˊ chaˉ. 
Jëëhꜘ läꜙkoo̱̱ˉ heˉ ja ̱̄  baˊ laa̱ ̱̍  dio kyaa̱ẖꜗ hnähꜘ cherˊmahꜗ jmeehˉ hnähꜘ 
läꜙja ̱̄ . 6 

3  Kihꜗ heˉ hlɨɨhˈ naˉ gwaꜘ yaˉjëë̱ ̱̍  dsëꜗ Dio kyaa̱ẖˊ hi ̱̄  chaa̱ẖˉ. 7 
3 Läꜙjëꜙ 

heˉ naˉ gaꜙjmeehˊ hnähꜘ läꜙko ̱hꜘ maˊ tää̱ẖˊ hnähꜘ jää̱ ̱ꜗ . 8 
3 Pero naꜗ moꜙtoꜙ 

3 

jmeeˉ hnähꜘ läꜙjëꜙ heˉ laˉ: heˉ yaˉjëë̱ ̱̍  hohꜘ hnähꜘ, heˉ llee̱ ̱ꜘ  hnähꜘ, heˉ 
hñaaˉ hohꜘ hnähꜘ kyaa̱ẖˊ dsaˉ, heˉ hlëëhˊ hnähꜘ wɨɨꜘ kihꜗ dsaꜙ, heˉ hlëëhˊ 
hnähꜘ juuˈ hlɨɨhꜗ. 9 

3  Taꜙ juuˋ kihˈ dsaˉkyaa̱ẖˊ hnähꜘ, jëëhꜘ maˉjñuuhˊ hnähꜘ 
kihꜗ läꜙjëꜙ heˉ maˊ jmeehˉ hnähꜘ jää̱ ̱ꜗ . 10 

3  Hiꜙ gaꜙløøhˋ hnähꜘ jmeehˈ heˉ lluꜗ 
baˊ. Heˉja ̱̄  laꜗ läꜙkoo̱̱ˉ heˉ maˉkyeẖˈ hnähꜘ hmɨɨhˉ hmëëꜘ. Hiꜙ ngooꜗ 
dsaˉläˉhmëëꜘ hnähꜘ koo̱ ̱ˉ jmɨɨˊ koo̱̱ˉ jmɨɨˊ kihˈ heˉ miˉtëë̱ ̱̍  hnähꜘ 
chaˉgaˊmiihˉ mahꜗ lee̱ẖꜘ hnähꜘ läꜙkoo̱ ̱ˉ laa̱ ̱ꜗ  hi ̱̄  gaꜙjmää̱ ̱ꜗ  jneˊ. 11 

3 Hiẖꜗ hi ̱̄  
laa̱ ̱ꜗ  koo̱̱ˉ kyaa̱ẖˊ Cristo saꜙ chaˉ heˉ jmeeꜗ cherˊmahꜗ laa̱y̱ꜗ judiu, o saꜙ 
laa̱y̱ꜗ judiu, cherˊmahꜗ gaꜙwɨẖꜘ jmɨˉngoꜗ kiyhꜗ o saꜙ gaꜙwɨẖꜘ, cherˊmahꜗ 
laa̱y̱ꜗ jaa̱ ̱̄  hi ̱̄  saꜙ kyʉʉh˜ o jaa̱ ̱̄  hi ̱̄  chaa̱ ̱̄  ʉ̱ʉ̱ꜘ, cherˊmahꜗ naˉhnëëyˊ jmeeyˈ 
taˊ kihˈ dsaꜙ o cherˊmahꜗ saꜙ naˉhnëëyˊ. Ko̱o ̱̄  baˊ heˉ kyee̱ ̱ꜘ  kihꜗ jeeˊ läꜙjëꜙ. 
Cristo baˊ heꜘ hi ̱̄  jø ̱øẖˈ kihꜗ jeeˊ läꜙjëë̱ ̱ꜙ , hi ̱̄  heꜘ baˊ hi ̱̄  chehꜗ kyaa̱ẖˊ jneˊ.  

12 
3  Heˉja ̱̄  goˉtaa̱ẖˊ hnähꜘ läꜙkoo̱ ̱ˉ lleˋ kihˈ hi ̱̄  naˉllee̱ẖˊ kyaa̱ ̱̍  Dio. Jëëhꜘ 

maˉnaˉjngëëˈ jneˊ hiꜙ hnääyꜗ jneˊ chaˉmiihˉ. Heˉja ̱̄  waˊ läˉñihꜘ hohꜘ hnähꜘ 
kihꜗ dsaˉkyaa̱ẖˊ hnähꜘ, waˊ lluˈ hohꜘ hnähꜘ kyaa̱y̱hˊ, taꜙ jmää̱ ̱ꜙ  hnähꜘ 
hñaahꜗ kaa̱ẖˊ, jmeeˊ hnähꜘ hwaa̱ẖˊ kyaa̱ẖˊ dsaˉkyaa̱ẖˊ, hiꜙ jmeeˊ hnähꜘ 
jøẖˉ hohꜘ hnähꜘ kyaa̱y̱hˊ. 13 

3 Kwëëhˋ hohꜘ hnähꜘ kihꜗ dsaˉkyaa̱ẖˊ hnähꜘ. 
Cherˊmahꜗ chaa̱ ̱̄  jaa̱ ̱̄  hi ̱̄  gaꜙhlää̱ẖˉ kyahꜗ hnähꜘ, kii̱ ̱̍ hnähꜘ hohꜘ kiyhꜗ. Hiꜙ 
jmeeˊ hnähꜘ jø̱hˉ hohꜘ hnähꜘ kihꜗ dsaˉkyaa̱ẖˊ, ja ̱̄ baˊ läꜙkoo̱̱ˉ gaꜙjmeeꜘ 
Jesús jøẖˉ dsëꜗ kyaa̱ẖˊ jneˊ. 14 

3  Ko̱o ̱̄  baˊ heˉ kyee̱ ̱ꜘ  kihꜗ jeeˊ läꜙjëꜙ. Heˉ 
hnaahꜙ hnähꜘ ø ̱ø̱hꜗ hnähꜘ. Jëëhꜘ heˉ hnääꜗ jneˊ ø̱øẖnꜗ läꜙtää̱ ̱ꜙ  jneˊ jmeenˊ 
läꜙjëꜙ heˉ lleˋ kihˈ.  

15 
3  Kwaˊ hnähꜘ jwëˈ jmeeꜗ Dio hɨɨꜗ tiiˊ jeeˊ kihˈ läꜙjëë̱ ̱ꜙ  hnähꜘ. Jëëhꜘ 

gaꜙtëëyhꜗ hnähꜘ mahꜗ goˊtaa̱ẖˊ hnähꜘ hiiꜘ tiiˊ kyahˈ hnähꜘ läꜙlluꜗ heˉ laa̱ẖꜗ 
hnähꜘ koo̱ ̱ˉ baˊ jeeˊ läꜙjëë̱ ̱ꜙ  hnähꜘ. Hiꜙ hnøøꜗ kwahˈ hnähꜘ tiˊhmaahˊ kihˈ 
Dio. 16 

3 Waˊ jä ̱ꜘ  juuˈ kihꜗ Cristo naˉhñaaˈ läꜙjëë̱ ̱̄  kyaa̱ẖˊ hnähꜘ. Hiꜙ kyaa̱ẖˊ 
chaˉmiihˉ hʉʉˊdsëˉ lluꜗ, miˊtëë̱ ̱ꜗ  hnähꜘ dsaˉkyaa̱ẖˊ hiꜙ hlëë̱ẖˊ hnihꜘ kaˉlähꜘ. 
Hiꜙ kwaˊ hnähꜘ tiˊhmaahˊ kihˈ Dsaˉjø ̱øẖˈ jnänˋ jeeˊ hähˉ hnähꜘ kiyhꜗ 
kyaa̱ẖˊ salmo, kyaa̱ẖˊ himno, kyaa̱ẖˊ su̱ꜚ heˉ kwaꜙ jmɨˉlleꜘ. 17 

3 Hiꜙ gaꜙläꜙjëꜙ 
baˊ heˉ jmeehˉ hnähꜘ, cherˊmahꜗ laꜗ kyaa̱ẖˊ juuˈ, cherˊmahꜗ jmeehˉ hnähꜘ 
taˊ, ja ̱̄  jmeehˉ hnähꜘ läꜙhihꜙ kihꜗ Jesús Dsaˉjø̱øẖˈ jnänˋ hiꜙ kwaˊ hnähꜘ 
tiˊhmaahˊ kihˈ Dio, taꜙlaꜙ kiyhꜗ.  

Hnøøꜗ dsaˊtoohˊ jneˊ kweeˉ kyaa̱ẖˊ ø̱øẖˈ jneˊ  
18 

3  Hnähꜘ dsaˉmëꜘ hi ̱̄  chaa̱ ̱̄  dsaˉñʉʉhˉ kyaa̱ ̱ꜗ , jmeehˉ hnähꜘ heˈ kiyhꜗ, 
läꜙkoo̱ ̱ˉ hnøøꜗ Dsaˉjø ̱øẖˈ jnänˋ.  

19 
3  Hnähꜘ dsaˉñʉʉhˉ hi ̱̄  chaa̱ ̱̄  dsaˉmëꜘ kyaa̱ ̱ꜗ , waˊ läˉhnaahꜙ hnähꜘ 

dsaˉmëꜘ kyaa̱ẖꜗ hnähꜘ, taꜙ jmeeyhˋ.  
20 

3  Hnähꜘ hi ̱̄  laa̱ ̱ꜗ  chihˉ, hnøøꜗ nuuhˈ hnähꜘ madaꜚ kihꜗ maaˋ tääˋ kyaa̱ẖˈ 
hnähꜘ, jëëhꜘ läꜙja ̱̄  baˊ tɨh˜ dsëꜗ Dsaˉjøø̱ẖˈ jnänˋ.  

21 
3  Hnähꜘ hi ̱̄  laa̱ ̱ꜗ  choˈjmiiˉ chihˉ, taꜙ jmeehˋ hnähꜘ chihˉ kyaa̱ẖꜗ 

gaꜙngëëꜘ jwëë̱ ̱̍  mahꜗ saꜙ läꜙmeehˉ dsëyꜗ.  

22 
3  Hnähꜘ hi ̱̄  tää̱ẖˊ jmeeꜙ taˊ kihˈ dsaꜙ, nʉʉˉ hnähꜘ läꜙjëꜙ madaꜚ heˉ 

jmeeyꜙ kyahꜗ hnähꜘ. Hiꜙ ja ̱ꜙ  maꜙlaꜙ taˊko ̱̄ jii̱ẖˈ tää̱y̱hˊ jëëy˜, läꜙkoo̱ ̱ˉ jmeeꜙ 
hi ̱̄  hnøøꜗ jä ̱ꜗ  lluꜗ kyaa̱ẖˊ dsaˉ. Hnøøꜗ kyeẖˊ hnähꜘ koo̱ ̱ˉ nëëˈ baˊ hʉʉˊdsëˉ 
hiꜙ hnøøꜗ gaẖꜙ hnähꜘ Dio. 23 

3 Gaꜙläꜙjëꜙ baˊ heˉ jmeehˈ hnähꜘ, jmeeˊ hnähꜘ 
läꜙkaa̱ ̱̄  tuhˉhohꜘ hnähꜘ. Läꜙkoo̱ ̱ˉ heˉ jmeehˉ hnähꜘ taˊ kihˈ Dsaˉjø̱øẖˈ jnänˋ, 
ja ̱ꜙ  maꜙlaꜙ kihꜗ dsaˉ taꜙjmahꜗ. 24 

3  Maˉñehˊ baˊ hnähꜘ heˉ hñahꜙ hnähꜘ hee̱ẖꜚ 
hnähꜘ kihꜗ Cristo Dsaˉjø̱øẖˈ jnänˋ. Jëëhꜘ hi ̱̄  heꜘ miˉhmaahˋ kyahˈ hnähꜘ 
läꜙlluꜗ heˉ jmeehˉ hnähꜘ taˊheꜗ kiyhꜗ. 25 

3  Hiꜙ kihꜗ hi ̱̄  jmeeꜙ gaˊ heˉ hlɨɨhˈ, 
hyoyhꜙ kaˉlähꜘ läꜙkoo̱̱ˉ teꜗ heˉ hlɨɨhˈ heˉ jmeeyꜙ ja ̱̄ . Jëëhꜘ saꜙ jëë˜ Dio 
heeˉ laa̱ ̱ꜗ  dsaˉ.  

4  

1 
4  Cherˊmahꜗ tää̱ẖˊ hi ̱̄  jmeeꜙ taˊ kyahˈ hnähꜘ, jmeeˊ hnähꜘ kiyhꜗ 

läꜙkoo̱̱ˉ lleˋ kihˈ, taꜙ jmeeyhˋ. Jëëhꜘ, maˉñehˊ baˊ hnähꜘ, ja ̱̄ baˊ läꜙja ̱̄  
chaa̱ ̱̄  dsaˉjʉʉˊ hnähꜘ hi ̱̄  gyaꜗ gyʉʉhˈ jmɨˉgyʉʉꜙ.  

2 
4 Taꜙ hwaa̱ ̱̀  hnähꜘ ngɨɨˊ hnähꜘ kihꜗ Dio. Ngɨɨˊ hnähꜘ kiyhꜗ tää̱ ̱ꜘ  hiꜙ kwaˊ 

hnähꜘ tiˊhmaahˊ kiyhˈ. 3 
4 Ngɨɨˊ hnähꜘ kyaa̱ ̱ꜗ  jnäähˈ mahꜗ näꜗ Dsaˉjø̱øẖˈ jnänˋ 

jwëˈ kwaˊ jnäähꜗ juuˈ kiyhꜗ. Mahꜗ miˊjnääꜗ jnäähˈ juuˈ kihꜗ Cristo heˉ maˊ 
naˉhmääˊ jää̱ ̱̍ . Jëëhꜘ kwaa̱ṯ˜ kihꜗ juuˈ naˉ hää̱ṉˊ nehꜙñeˈ laˉ. 4 

4 Ngɨɨˊ hnähꜘ 
kihꜗ Dio mahꜗ kwanˋ juuˈ naˉhñaaˈ läꜙjëë̱ ̱̄  läꜙkoo̱̱ˉ lleˋ kihˈ.  

5 
4 Hnøøꜗ chaˉ hʉʉˊdsëˉ lluꜗ kyahꜗ hnähꜘ läꜙ maˊ tää̱ẖˊ hnähꜘ kyaa̱ẖˊ hi ̱̄  

saꜙ maˉhee̱ẖˉ juuˈ kihꜗ Jesús. Hlëë̱ẖˊ hnihꜘ naꜗ läꜙchaˉ jmɨɨˊ. 6 
4  Jeeˊ llahˉ 

hnähꜘ juuˈ kyaa̱y̱hˊ, hlëë̱ẖˊ hnihꜘ kyaa̱ẖˊ juuˈ lluꜗ jmahꜗ baˊ hiꜙ kyaa̱ẖˊ juuˈ 
heˉ tohˉ lluꜗ kiyhꜗ. Hiꜙ hnøøꜗ kyu̱u̱h˜ hnähꜘ haˉ läꜙ jee̱ẖˊ hnähꜘ juuˈ kihꜗ 
läꜙjaa̱ ̱̄  läꜙjaa̱ ̱̄ .  

Gaꜙhɨhꜗ Paaˊ juuˈ kihꜗ dsaˉ kyaa̱y̱ꜗ  
7 

4 Ø̱øẖꜗ jneˊ Tíquico hi ̱̄  hnääꜙ jneˊ, dsooꜗ dsaˉjmeeꜘ juuˈ kyahꜗ hnähꜘ haˉ 
läꜙ laꜗ kinꜙ. Maꜙraꜙ heˉ miˉteꜗ bihꜗ kyaa̱ẖˊ taˊ kiyhˈ heˉ jmeeyꜙ taˊ kihˈ 
Dsaˉjø ̱øẖˈ jnänˋ ko ̱̄ jø̱hꜘ kyaa̱ẖˊ jnäꜘ. 8 

4  Heˉja ̱̄  chee̱ ̱ꜙ  jnihꜘ jeeˊ tää̱ẖˊ hnähꜘ 
mahꜗ nuuhˈ hnähꜘ haˉ läꜙ tøøhˊ jnäähꜗ jeeˊ laˉ, heˉ läꜙja ̱̄  jëë̱ ̱ꜘ  hohꜘ hnähꜘ. 
9 

4  Dsooyꜗ kyaa̱ẖˊ Onésimo, ø̱ø ̱hnꜗ hi ̱̄  hnääꜙ jneˊ, hi ̱̄  miˉteꜗ kyaa̱ẖˊ taˊ kiyhˈ. 
Hiꜙ laa̱y̱ꜗ dsaˉgoohꜘ hnähꜘ. Läꜙu̱u̱ꜘ hi ̱̄  heꜘ ngëëꜗ juuˈ kyahꜗ hnähꜘ läꜙjëꜙ haˉ 
läꜙ laꜗ jeeˊ laˉ.  

10 
4  Aristarco hi ̱̄  hää̱ ̱́  nehꜙñeˈ ko ̱̄ jø̱hꜘ kyaa̱ẖˊ jnäꜘ jeeˊ laˉ, jmeeyꜙ Dio 

kyahꜗ hnähꜘ hiꜙ läꜙja ̱̄  kaˉlähꜘ Marco hi ̱̄  laa̱ ̱ꜗ  jaa̱ ̱̄  baˊ maˉhyaaˊ taˉgyʉʉhˊ 
kyaa̱y̱ˈ kyaa̱ẖˊ Bernabé. Maˉjwëë̱ẖnꜗ hnähꜘ jää̱ ̱ꜗ  haˉ läꜙ jmeehˈ hnähꜘ 
waˊraˉ gaꜙllooꜗ Marco. Heˉja ̱̄  cherˊmahꜗ gaꜙllooyꜗ jeeˊ naˉ, ja ̱̄  hee̱ẖˋ hnihꜘ 
lluꜗ. 11 

4  Hiꜙ läꜙja ̱̄  Jesús hi ̱̄  chee̱ ̱̄  Justo, jmeeꜙ Dio kyahꜗ hnähꜘ. Läꜙjëë̱ ̱ꜙ  hi ̱̄  
heꜘ laa̱ ̱ꜗ  judiu. Saꜙ chaa̱ ̱̄  gaˊ jñahꜘ judiu jeeˊ kihˈ läꜙjëë̱ ̱ꜙ  hi ̱̄  kwaꜙ beꜘ kinꜙ 
jwëꜘ jeeˊ chaa̱ ̱̄  jneˊ kihˈ Dio. Taꜙlaꜙ kihꜗ hi ̱̄  heꜘ, jmeeꜙ jëë̱ ̱̄  dsënꜙ.  

12 
4  Epafra hi ̱̄  laa̱ ̱ꜗ  dsaˉgoohꜘ hnähꜘ jmeeꜙ Dio kyahꜗ hnähꜘ. Hiꜙ jmeeyꜙ 

taˊheꜗ kihꜗ Cristo kaˉlähꜘ. Läꜙjëꜙ jii̱ẖ˜ kwayꜙ beꜘ ngɨɨyꜙ kyahꜗ hnähꜘ mahꜗ 
waˊ chaˉ beꜘ kyahꜗ hnähꜘ tää̱ ̱ꜘ  hiꜙ mahꜗ maˉnaˊllu̱u̱hˋ hnähꜘ jmeehˈ hnähꜘ 
läꜙjëꜙ heˉ tɨh˜ dsëꜗ Dio. 13 

4 Jmeenꜙ juˈdsooꜘ kiyhꜗ, heˉ lleˋ dsëyˈ hnähꜘ 

4 

chaˉmiihˉ hiꜙ läꜙkye ̱̄  kihꜗ ø ̱ø̱hꜗ jneˊ hi ̱̄  tää̱ẖˊ Laodicea, kyaa̱ẖˊ hi ̱̄  tää̱ẖˊ 
Hierápoli. 14 

4 Tëꜙmë˜ hi ̱̄  chee̱ ̱̄  Luca hi ̱̄  hnääꜙ jneˊ, jmeeyꜙ Dio kyahꜗ 
hnähꜘ hiꜙ läꜙja ̱̄  jmeeꜙ Dema kaˉlähꜘ.  

15 
4  Hiꜙ jmeeˊ hnähꜘ Dio kihꜗ øø̱ ̱hꜗ jneˊ hi ̱̄  tää̱ẖˊ Laodicea hiꜙ kihꜗ Ninfa 

kaˉlähꜘ, kyaa̱ẖˊ läꜙjëë̱ ̱ꜙ  ø ̱ø̱hꜗ jneˊ hi ̱̄  dsaˉñeeꜙ chaˊnehꜙ kiyhꜗ. 16 
4 Maˉngëëꜘ 

maˉhehˉ hnähꜘ juuˈ heˉ maˉsɨɨnꜗ kyahꜗ hnähꜘ laˉ, taꜙ jmeeˉ hnähꜘ hñaaˉ 
hohꜘ, ja ̱̄  chee̱ẖꜙ kaˉlähꜘ juuˈ laˉ kihꜗ øø̱ ̱hꜗ jneˊ hi ̱̄  tää̱ẖˊ Laodicea mahꜗ 
hëyꜗ kaˉlähꜘ jeeˊ ooꜙ. Hiꜙ läꜙja ̱̄  hëhˈ hnähꜘ heˉ maˉsɨɨnꜗ kiyhꜗ waˊraˉ 
gaꜙchee̱y̱hˉ taꜙ kyahꜗ hnähꜘ. 17 

4  Hiꜙ chiihˊ Arquipo waˊ kwayꜘ beꜘ miˉteyꜗ 
taˊ heˉ maˉnaˉhñaa̱y̱ˊ jmeeyˈ kihꜗ Dsaˉjø ̱øẖˈ jnänˋ.  

18 
4  Jnäꜘ Paaˊ maˉsɨɨnꜗ miihˉ jeeˊ gaꜙdsaa̱ ̱ꜗ  juuˈ laˉ kyaa̱ẖˊ goonꜙ. Dsooh˜ 

hohꜘ hnähꜘ jnäꜘ hää̱ṉˊ nehꜙñeˈ. Waˊ miˉjää̱ ̱ꜗ  Dio läꜙjëë̱ ̱ꜙ  hnähꜘ. Waˊ laˈ 
läꜙja ̱̄ .  


